Коми Республикаын примитасны став колана мерасӧ, медым 2013 воын коммунальнӧй услугаясысь мынтысьӧмсӧ эз кыпӧдны 12 прӧчентысь унджык

Татшӧмтор юӧртісны Сыктывкарын сӧвещание вылын, кӧні участвуйтіс Россияса экономика сӧвмӧдан министрӧс вежысь Сергей Вахруков, коді локтіс Коми Республикаӧ удж кузя. Сӧвещаниеын участвуйтіс Коми Республикаса Юралысь Вячеслав Гайзер, а сідзжӧ министерствоясса да ведомствоясса да оланін да коммунальнӧй овмӧс организацияясса юрнуӧдысьяс.

Кыдзи висьталіс Коми Республикалӧн тариф службаса юрнуӧдысь Илья Перваков, 2013 вося сора тӧлысь 1 лунсянь коммунальнӧй услугаяс вылӧ тарифъяссӧ вынсьӧдӧма сідзи, медым 2013 воын коммунальнӧй услугаясысь ӧтувъя мынтысьӧмын содтӧдыс эз ло унджык 12 прӧчентысь. Сэк, кор ӧтувъя мынтысьӧмын унджыкыс мынтыссьӧ электричествоысь да биаруысь, содтӧдыс вермас лоны 15 прӧчентӧдз. Та дырйи вонас шӧркодя арталӧмӧн, сійӧс тӧд вылӧ босьтӧмӧн, мый тарифъяссӧ индексируйтӧма абу во заводитчӧмсянь, а во шӧрсяньыс, содтӧд доныс лоӧ 6 прӧчентысь оз унджык (7,5 прӧчент — мынтысьӧмын кӧ унджыкыс электричествоӧн да биаруӧн могмӧдан услугаясысь).

Илья Перваковлӧн кывъяс серти, сы могысь, медым мынтысьӧм содтӧмыс эз ло коланасьыс унджык, муниципальнӧй власьтъяслы да ресурсъясӧн могмӧдан организацияяслы вӧзйӧма водзвыв анализируйтны мынтысян квитанцияяссӧ да мӧдӧдны юӧрсӧ Коми Республикаса тариф службаӧ.

Ассяньыс Сергей Вахруков висьталіс, мый олысьяскӧд колӧ нуӧдны коммунальнӧй тарифъяс кыпӧдӧм кузя гӧгӧрвоӧдана удж, а сідзжӧ социальнӧй отсӧг сетан мераяс кузя, кутшӧмъясӧс граждана вермасны босьтны коммунальнӧй услугаясысь мынтысигӧн. [Пасйӧд, дінмуын коммунальнӧй услугаясысь мынтысьӧм кузя социальнӧй отсӧг босьтӧны 200 сюрсысь унджык морт].

Тӧв кежлӧ оланін да коммунальнӧй овмӧсса объектъяс дасьтӧм йылысь отчётӧн выступитіс Коми Республикаса архитектура, стрӧитчӧм да коммунальнӧй овмӧсса министрлысь могъяс олӧмӧ пӧртысь Валерий Кучерин. Сылӧн кывъяс серти, уджыс мунӧ план серти. Коммунальнӧй котельнӧйяс дасьӧсь 31 прӧчент вылӧ, оланін фонд — 30 прӧчент вылӧ, шоныд сетан везъяс дасьӧсь 53 прӧчент вылӧ, ва нуӧдан проводъяс — 48 прӧчент вылӧ. Ёна омӧль участокъяс вылын вежӧны шоныд сетан да ва нуӧдан киссьӧм везъяс. Шоныдӧн могмӧдан объектъясын дасьтӧны ломтас видзас: вайӧны мазут, пес да из шом. Валерий Кучерин торйӧн пасйис, мый Ылі Войвыв районъясӧ колана из шомсӧ вайӧма нин.

Оланін вылӧ дон чинтан мераяс йылысь сёрнитігӧн Валерий Кучерин пасйис, мый 2013 воын планируйтӧны сдайтны 122 сюрс квадратнӧй метр, на пиысь джынйыс — эконом-класса. Торйӧн ёна уджалӧны гражданаӧс аварийнӧй олан фондысь мӧдлаӧ овмӧдан уджтас вылын, мый нуӧдсьӧ 2011 восянь Оланін да коммунальнӧй овмӧсса федеральнӧй фондкӧд ӧтув. 2013 — 2015 воясын планируйтӧны гражданаӧс выльлаӧ овмӧдны унджык оланінсьыс, кутшӧмъяс лыддьыссьӧны аварийнӧйӧн 2012 вося тӧвшӧр тӧлысь 1 лунӧдз. Тайӧ могъяс вылӧ веськӧдӧма 5,2 миллиард шайт.

Сідзжӧ, кыдзи пасйис Валерий Кучерин, оланінӧн могмӧдан юалӧмъяссӧ решайтӧны му участокъяс сеталӧмӧн, торйӧн нин, уна челядя семьяяслы. Министрлӧн кывъяс серти, 2013 во джынйӧн уна челядя семьяяслы дон босьттӧг сетӧма 181 му участок. Такӧд йитӧдын, Коми Республикаса Минархстройлӧн юӧр серти, участокъяс босьтысь унджык гражданаыс тайӧ участокъяс вылын олан керкаяссӧ оз стрӧитны. Таысь кындзи, министр пасйис сэтшӧм мытшӧд, мый оз тырмы сьӧмыс тайӧ участокъяссӧ инженернӧй инфраструктураӧн могмӧдӧм вылӧ да вӧзйис Россияса Веськӧдлан котырлы примитны решение сы йылысь, медым тайӧ могъяс вылӧ сетны федеральнӧй субсидияяс.

«Вӧзъя пасйыны мытшӧдъяс, кутшӧмъясӧс колӧ решитны федеральнӧй тшупӧд вылын: ӧти-кӧ — ладмӧдны нормативнӧй инӧда удж, мӧд-кӧ — сьӧм ресурсъяс да инфраструктура», - юӧртіс Сергей Вахруков, Сійӧ тшӧктіс Коми Республикаса Веськӧдлан котырлы сетны вӧзйӧмъяс му участокъяс сетан пӧрадок вежӧм кузя да налысь инфраструктура лӧсьӧдӧм вылӧ сьӧмӧн могмӧдӧм кузя.

Оланін вылӧ дон чинтӧм йылысь сёрнисӧ водзӧ нуӧдігӧн министрӧс вежысь корис  ёнджыка уджавны сы вылын, кыдзи сӧвмӧдны судзсяна кӧртыма оланін рынок. Сергей Вахруков казьтыштіс, мый колӧ лӧсьӧдны лӧсялана дінму уджтас да вӧзйис сетны оланін стрӧитан дон чинтӧм вылӧ вариантъяс, сы лыдын стрӧитчан материалъяс вылӧ донъяс лэдзӧмӧн.
